
Argi aldian -  KOLDO NUÑEZ BETELU (EHUko irakaslea eta Geologiako doktorea) 

Energia berritu nahian 

Elurrak oraindik gure mendiak zuritzen baditu ere, egun hauetako eguraldi epela laguntzen ari da neguaren gogorrenak ahazten. Aralarreko goialdeak zeharkatzen dituen errepidearen elur lubakietan zehar paseatu nintzen asteburuan paisaia izugarri politaz gozatuz, ahaztu gabe duela egun gutxi arte hotza izan dela nagusi gurean. Ondorioz, argindar kontsumoan errekor berriak ezarri dira Euskal Herrian. Argindarraz gain, gasa eta beste energia-iturri batzuk erabili ditugu erruz hotzari aurre egiteko. Zoritxarrez, erabiltzen ditugun energia-iturri gehienak ez dira agortezinak eta kanpoko horniduraren menpeko egoera ahulean jartzen dute gure herria. Ez al da posible, bada, behar dugun energia Euskal Herrian bertan sortzea? Bai, posible da, energia berriztagarrien bidez. Hala ere, bide luzea daukagu horretara iritsi aurretik. Gaur egun, erabiltzen dugun energiaren %4a berriztagarria da, eta hirukoiztea espero da hurrengo hamar urteotan %12ra iritsiz. Horretarako, nahia eta gogoa behar dira, bai eta ikerketen bidez garapen teknologikoan aurrera egitea ere. 

Dena den, energia berriztagarrien iturriak errentagarri eta eraginkorrago izan daitezen ikerketa gehiago egin behar da ezinbestez. Bide honetatik doa, beste zenbaiten artean, Euskal Herriko Unibertsitateko Ingeniaritza Eskolako talde batek gidatzen duen BITHINK proiektua. Bertan, Europako Batzordearen finantzapean Alemania, AEBak, Herbehereak, Suitza, Espainia eta Euskal Herriko ikertzaileek silize multikristalinoarekin garatu nahi dituzte bi aldetako zelulak, batetik plaka fotovoltaiko merkeagoak sortzeko, eta, bestetik, plakak %15 eraginkorrago izan daitezen. 

Beste proiektu asko ere badaude martxan. Esaterako, Europako Batzordeak babestutako beste ikerketa proiektu batek Natura imitatu nahi du energia berriztagarria lortu ahal izateko, ingurunea hondatu gabe. Landareen fotosintesia ikertzen du SOLAR-H proiektuak hidrogenoa era garbian ekoizteko asmoz. Bertan, genetika, biologia molekularra, biofisika eta kimika fisikoa eta organo-metalikoaren arloak ari dira jorratzen, era berri batez uretatik zuzenean hidrogenoa ekoizteko asmoz. Izan ere, bi lan-ildo nagusi uztartzen ditu proiektuak. Batetik, gizakiak sortutako sistema kimikoen bitartez fotosintesi artifiziala, eta, bestetik, izaki bizidunak erabiliz hidrogenoaren ekoizpen fotobiologikoa. Izan ere, azken bi mendeak erregai fosilen garaia izan diren bezala, etorkizunean hidrogenoa espero da izatea energia-iturri garrantzitsuenetako bat, erregai asko agortzen joango baitira. Bestalde, Euskal Herriak badu tokirik energia ekoizleen artean, orain arte bide hau gutxi jorratu badu ere. Aspaldidanik ibaietan jarritako turbinek argindarra ekoiztu dute inguruetako beharretarako eta azken urteotan hainbat menditan energia ekoizten da haizeak mugitutako errotinetan. Duela urte batzuk pentsaezina zen eguzkiaren energiaz profitatzea gure artean, baina gero eta ugariagoak dira eskola, lantegi edo etxeen teilatuetan elektrizitatea sortzen duten plaka fotovoltaikoak eta ura berotzen duten eguzki-kolektoreak. Hori guztia Almerian (Espainia) ondo zegoela pentsatzen genuen baina ez gure artean, hemengo kostalde eta mendiak lainotuta izaten direlako maiz. Baina teknologiak aurreratuz doaz eta gaur egun posible dugu guk ere energia berriztagarri hauek eta beste batzuk erabiltzea. Esaterako, Bilboko Itsasadarreko Museoan apirilaren 14an Itsas Energiaren inguruko jardunaldiak egingo dira, eta bertan gure kostaldean energia nola sortu aztertuko da.Ez dago atzera egiterik. Hurrengo hamarkadetan energiaren egarria asetzeko bidea Euskal Herrian energia berriztagarrien iturrietan beharko du edan, hein handi batean. Honek gure ohiturak, gure etxeak, gure ingurua aldatuko ditu, baina onerako izango da.
